
Google Scholar  

Журнал Google Scholar (Академия) да индексацияланади. 

масъулияти чекланган жамият. 

Kirish 

Ta’lim va mashg‘ulot maxsus tashkil etilgan jarayon sifatida didaktik qonun-qoidalarga, 

ya’ni ta’lim jarayonining umumiy qonuniyatlarini aks ettiruvchi qonun-qoidalarga muvofiq 

tuziladi.  

Ta’lim va mashg‘ulotning asosiy qonun-qoidalarga tarbiya beruvchi ta’lim qoidalari, 

onglilik va faollik qoidalari, ko‘rsatmalilik qoidalari, tizimlilik qoidalari, puxtalik qoidalari 

kiradi. Bu qoidalarning barchasi o‘zaro uzviy bog‘liqdir.  

Tadqiqotning maqsadi 

Tarbiya beruvchi ta’lim qonun-qoidalar etakchi qonun-qoida hisoblanadi. Murabbiy 

ta’lim va mashg‘ulot jarayonida futbolchilarni zarur maxsus bilimlardan xabardor qilib, kerakli 

ko‘nikma va malakalarni hosil qilibgina qolmay, balki ularda ong va ijobiy xarakter fazilatlari 

shakllanishiga ham har taraflama yordam beradi.  

Murabbiy tarbiyalashning umumiy maqsadlariga amal qilgan holda har bir mashg‘ulotda 

muayyan tarbiyaviy vazifalarni hal qiladi. Bunda mashg‘ulotni aniq va o‘z vaqtida boshlash, 

murabbiyning shaxsiy namunasi, o‘z ishiga muhabbati, yuksak madaniyati, xulqi, talabchanligi, 

pedagogik nazokati katta ahamiyatga molikdir [2].  

Ta’lim va mashg‘ulotning tarbiya beruvchi xarakteri murabbiy zimmasiga shogirdlarga 

o‘z kuchiga ishonchini mustaxkamlash, keyinchalik. Sport bobida o‘sishi uchun rag‘batlantira 

bilishi yuklaydi. Pedagog bilan vrach nazoratida sport yuklamalarni o‘ylab, mulohaza bilan 

asta-sekin oshirib borish futbolchi mahoratining og‘ishmay oshib borishini kafolatlaydi.  

Ta’limning onglilik va faollik qonun-qoidalar shogirdning ongli, ijodiy faoliyati bilan 

pedagogik rahbarlikning eng qulay nisbatini bildiradi.  

Mashg‘ulotlarga ongli munosabatda bo‘lmay turib, yuqori sport natijalariga erishib 

bo‘lmaydi. Shug‘ullanuvchilar bajarayotgan mashqlaridan maqsad va vazifa nima ekanligini 

tushunishlari zarur. Texnik va taktik usullarni mustaqil bajarib o‘rganish, murabbiy 

kuzatuvidagi mustaqil mashg‘ulotlar onglilikni o‘stirishning muhim vositalaridir. Bunga 

futbolchining o‘z xato va kamchiliklarini taxlil qilishni ham ko‘rsatish lozim.  

Faollik, ayniqsa, musobaqalarda asqotadi. Futbolchi o‘yin paytida mustaqil harakat 

qilishi, doimo o‘zgarib turuvchi vaziyatlarda tezda bir qarorga kela olishi, o‘z harakati va qilgan 

ishiga to‘liq javob berishi lozim. Chunki o‘yin paytida murabbiy yordam bera olmaydi.  

Agar futbolchi puxta fikrlashni bilmasa, muayyan vaziyatlarda musobaqa qoidalarini, 

umumiy taktik rejani buzmagan holda bir qarorga kela olish qobiliyatiga ega bo‘lmasa, u yaxshi 

o‘ynay olmaydi.  

Harakat malakalarini to‘g‘ri shakllantirishda, ularni puxtalashda, mashg‘ulotlarga 

qiziqishni oshirishda ko‘rsat-malilik qonun-qoidalarining ahamiyati katta. To‘g‘ri tanlangan 

ko‘rsatma vositasigina murabbiy e’tiborini alohida jalb etmoqchi bo‘lgan vaziyatlarni 

ravshanroq aks ettirishi mumkin.  

Ta’lim va mashg‘ulotda ko‘rsatmalilikka turli usullar bilan erishiladi. Murabbiy usullarni 

o‘zi ko‘rsatishi yoki bu ishni tajribali futbolchiga topshirishi mumkin. Yuqoriroq maxoratli 

jamoa o‘yinini futbolchilar bilan birgalashib ko‘rish, mashg‘ulotlarda fotosuratlardan, 

rasmlardan, sxema, chizma, kinogramma, kinofilmlardan, videoyozuv va shu kabilardan 

foydalanish mumkin [1].  

Ta’lim va mashg‘ulotning hamma bosqichlarida: futbol-chining mahorat darajasidan 

qat’i nazar, yangi usullarni o‘rganish, tafsilotlarni tushuntirishda, ularni puxtalash va 

takomillashtirishda ko‘rsatmalik qonun-qoidalari amalga oshiriladi.  

Tizimlilik qonun-qoidalari mashg‘ulotlarning o‘zida materiallarni o‘rganishda qat’iy 

izchillik va muayyan tizimlilikka rioya qilishni ko‘zda tutadi.  

Yil bo‘yi tayyorgarlikning har xil turlarini o‘rganish uchun vaqtni taqsimlaganda 

davrlashtirishni ham hisobga olishi kerak. Mashg‘ulotlarning tez-tez takrorlanish va tartibli 

tayyorgarlik vazifalari hamda shug‘ullanuvchilar muxtoriga bog‘liq. Masalan, tayyorgarlik 

davrida, mashg‘ulotning birinchi bosqichida umumjismoniy, funksional vositalar yetakchi 

mavqeni egallaydi, ikkinchi bosqichda esa maxsus tayyorgarlik shunday mavqega chiqadi. 

Ammo bundan mazkur bosqichlarga texnik va taktik tayyorgarlik kiritilmas ekan, degan ma’no 

kelib chiqmaydi. Keyingi bosqichlarga nisbatan bunda ularga shunchaki kamroq vaqt ajratiladi, 

xolos.  

Mashg‘ulotlarning bo‘linib qolishi, mashqlarni o‘rganishda izchillikning buzilishi, 

musobaqalarning haddan tashqari tez-tez o‘tkazilishi, musobaqa va mashg‘ulotlar o‘tkazish 

bilan dam olishdagi optimal parametrlardan chekinish ta’lim va mashg‘ulotni qiyinlashtiradi 

hamda futbolchilarning sportdagi o‘sishini sekinlashtiradi.  

Ta’limda tizimlik qonun-qoidalari o‘quv materialini shunday taqsimlashni taqozo 

qiladiki, bunda keyingi material mantiqan ilgarigisining davomi bo‘lib qoladi. Ta’lim va 

mashg‘ulot jarayonida bu qoida pedagogik deduksiya qoidasidan kelib chiqib, ya’ni ma’lumdan 

noma’lumga, egallab olinganidan egallab olinmaganiga, oddiydan murakkabga, asosiydan 

ikkinchi darajaliliga, umumiydan xususiyga o‘tish orqali amalga oshiriladi.  

Ta’lim va mashg‘ulotda ma’lumdan noma’lumga o‘tish qoidasiga rioya qilish bu 

shug‘ullanuvchilarning oldingi yillarda mashg‘ulot bosqichlarida olgan bilimlariga, tajriba va 

tasavvurlariga suyangan xolda ish tutib, muayyan izchillikka amal qilishi demakdir. Mana, 

masalan, to‘pni murakkab uzatishga o‘rgatish zarb bilan tepishni o‘rganib olgandan keyin 

amalga oshiriladi, chunki to‘pni uzatib berish zarb bilan tepishni yaxshi bilishga asoslanadi.  

Yangi texnik usul yoki taktik harakatga o‘rgatishdan oldin shu yangi usul yoki harakat 

bilan bog‘liq eski tasavvurlarni tiklash, yangi bilan eskini, ma’lum bilan noma’lumni uzviy 

bog‘lash lozim. Jumladan, hujumchilarning to‘pni u yonidan bu yoniga olib o‘tish taktik 

kombinatsiyasini qo‘llashga o‘rgatishdan oldin to‘g‘ri ochilishga o‘rgatuvchi bir necha mashq 

bajarishni topshirish zarur.  

Egallab olingandan egallab olinmagan o‘tish qoidasi harakat malakalarini kengaytirishni 

ko‘zda tutadi. Ma’lumki, futbolda to‘pni kuchli va aniq tepish, erkin to‘xtatish, tez olib yurish, 

ishonch bilan olib qo‘yish asosiy malaka hisoblanadi.  

Shuning uchun ham eng avval shu harakatlar o‘rgatiladi. Ishonchli va xilma-xil 

malakalarni ko‘paytirish, ular doirasini kengaytirish texnik mahorat cho‘kqilarini egallashga 

yordam beradi.  

Oddiydan murakkabga o‘tish bu eng oddiysidan boshlash demakdir. 

Shug‘ullanuvchilarni taktik kombinatsiyalarga o‘rgatishdan oldin to‘pni uzatishga o‘rgatiladi; 

yarim uchib kelayotgan to‘pga zarb berishni o‘rgatishdan avval turgan va uchib ketayotgan 

to‘pga zarb berishni o‘rgatish, ya’ni shug‘ul-lanuvchilarni murakkabroq usullarni egallab 

olishga asta tayyorlab borish kerak. Asosiydan ikkinchi darajaliga o‘tish bu mashg‘ulotning turli 

yo‘nalishlari, vositalari, shakl va usullari orasidan tayyorgarlikning mazkur bosqichida va 

muayyan vaziyatda eng muhimini tanlab olish demakdir. Futbolda umumiydan xususiyga o‘tish 

qoidasi ham qo‘lla-niladi, bunda o‘rganiladigan usul to‘g‘risida avval shug‘ullanuvchilarga 

tushunarli bo‘lgan umumiy tasavvur beriladi, keyin uni chuqur o‘rganishga kirishiladi.  

Usulni bo‘laklarga bo‘lib o‘rgatishdan oldin uni ko‘rsatish va tushuntirish, undan 

keyingina usulni to‘liq bajarib ko‘rishlarini topshirish ma’qulroq. Futbolchi turli taktik 

harakatlarni mashq qilishga kirishguniga qadar jamoada qo‘llashi kerak bo‘lgan taktik tizim 

to‘g‘risida umumiy ta’savvurga ega bo‘lishi zarur.  

Biroq usullarni o‘rgatishda faqat umumiydan shaxsiyga borish kerak ekan, deb o‘ylash 

to‘g‘ri emas, albatta. Shuningdek, usulni o‘rgatishda shaxsiydan umumiyga o‘tishdan 

foydalanish mumkingina emas, balki kerak ham. Masalan, futbolchilar bilan muayyan taktik 

tizimda ikki tomonlama o‘yin o‘tkazish uchun ularni jamoada muayyan joydagi vazifalar bilan 

oldindan tanishtirib qo‘yish foydalidir. Chunki umumiylik va shaxsiylik o‘zaro yaqin aloqada 

ham bir-birlarini to‘ldiradilar.  

Tushunarlilik qonun-qoidalari ta’lim va mashg‘ulot jarayonini shug‘ullanuvchilarning 

xususiyatlariga, ularning imkoniyat va tayyorgarlik darajasiga muvofiq tuzishni taqozo etadi.  

Nazariy materiallarning mazmuni va hajmi, shuningdek, sport yuklamasi 

futbolchilarning yosh xususiyatlariga, ularning umumiy va maxsus rivojlanganlik darajasiga, 

tashqi muxit sharoitiga mos bo‘lishi lozim. Shunday bo‘lganidagina nazariy va amaliy 

materiallarni o‘zlashtirish qiyin bo‘lmaydi. Ilgarigi tajribaga suyangan holda asta-sekin 

yuklamani oshirib borish mumkin. Kuch etmaydigan yuklama mashg‘ulotga qiziqishni 

pasaytiradi hamda futbolchilarning sog‘lig‘iga, mashg‘ulot qilganlik darajasi va oqibatda sport 

natijalariga yomon ta’sir etadi.  

Shu bilan birga, ta’lim va mashg‘ulot jarayonini haddan tashqari engillashtirib 

yubormaslik kerak. Ta’lim va mashg‘ulotdagi tushunarlilik qonun-qoidalari futbolchini 

qiyinchiliklarni ham yengillashga, o‘zini noxush sezganda irodaviy zo‘r berishni talab qiladigan 

mashqlarni bajarishga o‘rgatish zarurligini istisno qilmaydi. Shug‘ullanuvchilarning individual 

xususiyatlariga qarab nagruzkaning qiyinlik darajasi eng qulay deb topilgan chegarasini 

belgilab qo‘yish ham kerak albatta 

Puxta malakalik qonun-qoidalari bu futbolchining o‘quv-mashg‘ulot jarayonida 

mashqlarni muntazam ravishda ko‘p marta takrorlashidan iborat bo‘lib, natijada puxta malaka 

hosil bo‘ladiki, futbolchi buni sport kurashi sharoitida namoyon qila oladi. Egallangan malaka 

puxta bo‘lishdan tashqari, doimo harakatda bo‘lishi ham lozim. Bunga egallangan malakani 

faqat bosqichma-bosqich mustaxkamlab borish, ya’ni mashqlarni murakkablashtirish bilan 

erishiladi. Yangi, yanada murakkab mashqka, shakllanayotgan malakaning qanchalik puxta 

egallanganligi va yuklamaga qanchalik moslashilayotganligiga qarab o‘tish lozim.  

Futbolchilarning ta’lim va mashg‘ulotda didaktik qonun-qoidalari bilan bir qatorda 

mashg‘ulot jarayonini boshqarish qonun-qoidalari, ya’ni ob’ektivlik, qulaylik, rag‘batlantirish, 

ilmiylik, samaradorlik, nazoratning muntazamligi qonun-qoidalaridan ham foydalaniladi. 

Tayyorgarlikning butun kompleks vazifalarini bilish sport mashg‘ulot tizimi qaysi yo‘nalishda 

rivojlanib borishini, bunda tayyorgarlik vazifalarining qaysi biri xal qiluvchi ahamiyatga molik 

ekanligini oldindan ko‘ra bilish mashg‘ulot jarayonini boshqarishning zarur shartidir.  

Zamonaviy sport mashg‘uloti maxsus jarayon sifatida muayyan qonun, qoidalar, ilmiy va 

uslubiy ko‘rsatmalar asosida yaxlit amalga oshirilmoqda.  

Yuksak yutuqlarga erishishga qaratilgan harakat, ixtisosni chuqurlashtirish, 

sportchilarning umumiy va maxsus tayyorgarligi birligi, mashg‘ulot jarayonining uzluksizligi, 

asta-sekinlik va maksimal yuklama tenden-siyasi birligi, yuklama dinamikasining 

to‘lqinsimonligi, mashg‘ulot jarayonining qonuniyatlari shular jumlasidandir.  

Sportga bag‘ishlangan hayotning uzoq yillari mobaynida zo‘r o‘quv-mashq ishlarini olib 

borish, mehnat va dam olish tartibiga qat’iy rioya qilish, o‘z nazariy bilimlarini oshirib borish, 

ma’naviy-irodaviy chiniqish va ilmiy-nazariy fikrdan foydalanishga ijodiy yonda-shish yuksak 

sport natijalariga erishishni rag‘batlantiradi [2].  

O‘z oldiga yuksak sport natijalariga erishishni maqsad qilib qo‘ygan futbolchi uchun o‘z 

imkoniyatlaridan maksimal darajada foydalanish qonun bo‘lishi kerak. Bunday futbolchi sport 

yuklamasini qo‘llash va mashg‘ulotni tashkil qilishda chog‘i keladigan eng yuqori 

ko‘rsatkichlarga tenglashadi, ilg‘or shakl, vosita va uslublardan ijodiy tashabbus ko‘rsatgan 

holda foydalanadi.  

Sportning boshqa turlarida bo‘lganidek, futbolda ham sportchilarning umumiy va 

maxsus tayyorgarligi birligiga rioya qilingandagina yuksak sport natijalariga erishish mumkin.  

Umumiy tayyorgarlik ko‘rilayotgan mashg‘ulot jarayonida sport ixtisosligining aniq va 

yorqin xususiyatlari bo‘lmaydi, yuqori natijalar sari yo‘l esa uzoq istiqbol xarakterini kasb etadi. 

Maxsus tayyorgarlik sport faoliyati jarayonida vaqt hamda intilishlarning mazkur sport turida 

kamolotga erishish uchun yanada qulayroq sharoit yaratuvchi taqsimlanishi bilan ifodalanadi.  

Umumiy va maxsus tayyorgarlik birligini futbolchiga ta’lim va tarbiya berishda har 

tomonlamalik qoidasiga qat’iy rioya qilish sifatida tushunish lozim. Shuni ham aytish joizki, 

bunda murabbiy umumiyda maxsusni va maxsusda umumiyni ko‘ra bilishi kerak. Bu 

mashg‘ulot vosita va uslublarining shunday o‘zaro ta’sirini ko‘zda tutadiki, bunda 

ixtisoslashtirilgan jarayon har tomonlama o‘sishga va oqibatda futbol taraqqiyotiga olib keladi. 

Futbolchilar umumiy va maxsus tayyorgarligining o‘zaro maqbul munosabatlarini izlash – 

murabbiy, vrach, ilmiy xodim va sportchilarning kechiktirib bo‘lmaydigan vazifalari [3].  

Futbolchilarning mashg‘uloti – bu musobaqa, mashg‘ulot va dam olishni navbat bilan 

almashtirib turgan xolda yil bo‘yi uzluksiz olib boriladigan jarayondir. Ko‘pincha 

futbolchilarning mashg‘ulot va musobaqalari organizm faoliyati qisman tiklanib ulgurmagan 

bir sharoitda olib boriladi. Bu hol  musobaqa, mashg‘ulot va dam olish rejimida ham ko‘zda 

tutiladi. Tajriba va maxsus tadqiqotlar mashg‘ulot va musobaqalarni ana shunday sharoitda 

olib borish mumkinliginigina emas, balki maqsadga muvofiq ekanligini ham ko‘rsatmoqda. Bu 

xildagi musobaqa rejimiga ko‘nikish va moslashish pirovardida futbolchi organiz-mining ish 

qobiliyati oshganligida ifodalanadi. Sportchi ikki-uch kun oralatib o‘tkaziladigan 

musobaqalarda qatnasha olishi mumkin, bu uning kamoloti shartlaridan biri bo‘lib, yil bo‘yi 

futbol musobaqalari o‘tkazish istiqbolini ochadi.  

Ma’lumki, kishi organizmi dinamik tizim bo‘lib, u har xil o‘zgarmas sharoitlarga, bir xil 

ishga, yuklamalar asta-sekin ortib yoki kamayib borishiga tezda moslashadi. Bir kolipdagi ish 

vaziyatida futbolchi organizmiga katta yuklamalar o‘rtacha, o‘rtachalari esa juda kuchsiz ta’sir 

etadi. Kam yuklamali mashg‘ulot mohiyat e’tibori bilan mashiq sifatida ko‘zga tashlanadi. 

Yuqori malakali futbolchining bir qolipdagi ertalabki badan tarbiya mashqlari, musobaqa 

oldidan qilgan mashiqlari endilikda fubolchi organiz-mini bo‘lg‘usi ish – musobaqa, mashg‘ulot 

va boshqalarga to‘la shay holatga keltirishda qo‘zg‘atuvchi rolini o‘ynamay qo‘yadi. Endi 

yuklamani asta-sekin oshira borib, maksimal darajadagi yuklamani qo‘llash hamda ular 

orasidagi o‘zaro munosabat masalasiga yondashishga o‘zgartirishlar kiritish zarur bo‘lib qoladi 

[4].  

Shunda vaqti-vaqti bilan stressli yuklamani qo‘llashdek yo‘l topildiki, bu organizmni 

balanslangan holdan chiqarish imkonini berdi. Keyin o‘rtacha va kamroq yuklamani qo‘llab, 

organizmni tiklash va to‘la tiklash uchun sharoit yaratish mumkin bo‘ldi. Bularning hammasi 

dinamik, to‘lqinsimon xarakterdagi yuklamani asta-sekin oshirib yoki kamaytirib borish bilan 

o‘zaro aloqada bo‘ladi.  

Futbolchilarning mashg‘ulot yuklamasini asta-sekin va maksimal ko‘paytirish talabini 

amalga oshirish yuklamaning mashg‘ulotga hamda o‘yinlararo turkumlarga taqsimlanishida o‘z 

ifodasini topmoqdaki, bunda yuklama to‘lqinsimon shaklda oshib boradi.  

Bunda quydagilar ko‘zda tutiladi:  

– sport yuklamasini oshirib borishda organizmni keyingi, bir oz ko‘proq yuklamani 

qabul qilishga tayyorlash;  

– musobaqalarga chiqqanda mashg‘ulotning o‘ziga xos bo‘lmagan vositalaridan 

foydalanish yo‘li bilan organizmning katta imkoniyatlarini ishga solish uchun sharoit yaratish;  

– tiklanish jarayonining yuqori intensivlik holatida, bu jarayonni tezlashtiradigan tiklash 

mashqi va vositalaridan keng foydalanish yo‘li bilan o‘rganilgan tartibni puxtalash.  

– mashg‘ulot jarayonida yuklamani asta-sekin va maksimal oshirib borish talabi qilingan 

ish va tiklanish birligiga hamda ular orasidagi uzviy aloqaga tayanadi. Bu talablarni amalda 

qo‘llash ijodiy jarayondir. Mazkur talablar mashg‘ulotning nazariy jihatdan ham, amaliy 

jihatdan ham yaxshi tayyorligini, mashg‘ulot uchun normal sharoit bo‘lishini hamda 

futbolchilarning umumiy va sport tartibiga qat’iy amal qilishlarini nazarda tutadi.  

To‘lqinsimon xarakterdagi yuklamalar futbolchilar mashg‘uloti uchun mos bo‘lib, 

toliqish va tiklanish jarayonining o‘zaro ta’sirini e’tiborga olgan holda sport yuklamalari bilan 

dam olish xajmi va shiddatliligini muvofiq tarzda taqsimlash hisobiga futbolchilarga uzoq vaqt 

yuqori sport formasini saqlash imkonini beradi.  

Mashg‘ulot jarayonining asosiy qonuniyatlariga uning davri xarakteri ham kiradi. 

Haftalik, oylik hamda yillik davrlarda musobaqalarning soni va tig‘izligiga qarab vaqti-vaqti 

bilan yuklamani kamaytirib turish, mashqlar hajmi va intensivligining o‘zaro ta’siri mashg‘ulot 

davri va bosqichlariga bog‘liq ekanligi ko‘zda tutiladi. Bular esa mashg‘ulotni rejalashtirish 

bo‘yicha tavsiyalarda o‘zining amaliy ifodasini topgan.  

Musobaqa davriga nisbatan tayyorgarlik davrida mashqlar ko‘proq katta hajmda 

bajariladi. Ayni paytda mashqlar intensivligi tayyorgarlik davriga nisbatan musobaqa davrida 

yuqoriroq bo‘ladi.  

Shiddatli xarakterdagi haftalik mashg‘ulot va o‘yinlararo sikllar (kichik sikl) 

mashqlarning hajmi va intensivligi kam, shu jumladan, engilroq mashqlardan iborat bo‘lgan 

davrlar bilan almashtirib turiladi. Oylik va yillik davrlari ham muayyan izchillikda 

navbatlashtirib turiladi.  

Sportning taraqqiyoti sport mashg‘uloti jarayoni xususiyatlarini ifodalovchi yangi 

qonun-qoidalarni keltirib chiqaradi. Ularning asosiylari ixtisoslashtirish, har tomonlamalik, 

izchillik, takroriylik, individuallik qonun-qoidalar hisoblanadi.  

Ixtisoslashtirish qonun-qoidalar futbol mahoratini egallashda etakchi o‘rin tutadi. 

Futbolda ixtisoslashtirilgan mashg‘ulot, ya’ni to‘p bilan bajariladigan mashqlar eng ko‘p – 80% 

ni tashkil qiladi, chunki bunda o‘yin tayyorgarligi hal qiluvchi omillardandirki, buning o‘rnini 

hech qanday mashq bosa olmaydi. Qo‘shimcha mashqlardan (umumiy rivojlantiruvchi 

mashqlar va h.k) foydalanilganda, ko‘proq asosiy harakat malakalari bilan ijobiy ta’sir etib, 

sportchi organizmining a’zo va tizimlarida futbol o‘yini talablariga tatbiq etib bo‘ladigan zarur 

o‘zgarishlarni vujudga keltiruvchi mashg‘ulot vositalari tanlanadi.  

Ixtisoslashtirish yo‘liga o‘tish uchun har tomonlamalik qonun-qoidalarni amalga 

oshirish lozimligini ham esdan chiqarmaslik kerak. Bunga esa maxsus tayyorgarlik va maxsus 

mashqlarni to‘g‘ri va izchil qo‘llash, shuningdek, umumiy va maxsus tayyorgarlikni eng muvofiq 

tarzda o‘yg‘unlashtirish orqali erishiladi.  

Bolalar bilan mashg‘ulot o‘tkazilganda, ixtisoslashtirish qoidasi katta ahamiyatga egadir. 

Futbol mashg‘ulotlariga bolalarni 7-8 yoshdan jalb qilish mumkin. Futbol bilan shug‘ullanish 

sog‘lom bo‘lib o‘sishga samarali ta’sir ko‘rsatishi tajribada isbotlangan.  

Har tomonlamalik qonun-qoidalar asosida odam orga-nizmida butun a’zo va 

tizimlarning o‘zaro bog‘liqligiga oid fiziologogik qonuniyatlar, ularning miya yarim sharlari 

pustlog‘ining yetakchi roli orqali aloqasi yotadi.  

Futbolchilarning butun organizmi mashg‘ulot chog‘ida bir butun bo‘lib ishlaydi. 

Mashg‘ulot didaktik maqsadlardagina uch jihatdan: psixikani, vegetativ va harakat 

funksiyalarini mashq qildirish jixatidan qarab chiqiladi.  

Futbolchilarning har tomonlama tayyorgarlik ko‘rishi – uning sport ixtisosi asosidir. Har 

tomonlamalik qonun-qoidalarni nechog‘lik amalga oshirilganligi sportchining jismoniy, taktik, 

texnik, psixologik va nazariy tayyorgarligida hamda g‘oyaviy-siyosiy jixatdan etukligida o‘z 

aksini topadi.  

Asta-sekinlik qonun-qoidalar mashg‘ulotda yuklamani asta-sekin oshirib va pasaytirib 

borishni, bajariladigan mashqlarning miqdori va shiddatliligini yoshga qarab oshirish yoki 

cheklashni, mashg‘ulotni to‘g‘ri tashkil qilishni ko‘zda tutadi. Tabiatan kishi organizmida 

sustkashlikka moyillik bor. Har bir yangi ishga kirishayotganda, buni hisobga olish lozim. 

Shuning bilan birga yangi ishga organizmning butun tizimi bir xil tezlikda kirishib 

ketavermaydi. Ayniqsa, markaziy nerv tizimi funksiyasini takomillashtirish nihoyatda 

ehtiyotkorlik va asta-sekinlik bilan yondashishini talab qiladi. Agar sport faoliyatida 

organizmning bu xususiyati e’tiborga olinmasa, bu hol noxush hodisalar (zo‘riqish, 

shikastlanish va boshqalar)ga olib keladi.  

Futbolchi mashg‘ulotda asta-sekinlik qonun-qoidalari mashg‘ulotlarda va o‘yinlar 

orasidagi turkum mashg‘ulotlarda futbolchining bir yillik va ko‘p yillik mashg‘ulot rejasida 

sport yuklamasini oshirib va kamaytirib borish yo‘sinida amalga oshiriladi. Shuningdek, bu 

qoida turli mashg‘ulotlarda mashq bajarishda biridan ikkinchisiga izchillik bilan o‘tishda o‘z 

ifodasini topadi.  

Asta-sekinlik qonun-qoidalari sport yuklamasini me’yorlash va amalga oshirishda 

alohida ahamiyatga egadir. Mashg‘ulot yuklamasini asta-sekin oshirishni bir me’yordagi, bir 

tekis jarayon, deb qarash yaramaydi. Futbolchilarning sport mashg‘ulotida yuklamani oshirib 

borish ko‘pincha to‘lqinsimon, zinapoyasimon xarakterga ega bo‘ladi. Kuchni batamom tiklab 

olish uchun vaqti-vaqti bilan yuklamani pasaytirishga, keyinroq esa yuklamani eng yuqori 

darajaga ko‘tarishga to‘g‘ri keladi [5].  

Asta-sekinlik qonun-qoidalari sport kurashiga shay bo‘lib turish, boshqacha qilib 

aytganda, sport formasi bo‘lishi va bu holatni yanada takomillashtirish asosida ko‘rilgandir. 

Futbolchilarning funksional imkoniyatlariga mos bo‘lmagan sport yuklamasi esa ularning sport 

formasida bo‘lishigagina emas, balki sog‘liqlariga ham zarar keltirishi mumkin.  

Takroriylik qonun-qoidalari shartli reflektor asosdagi aloqalarni paydo qilish uchun, 

organ va tizimlar hamda ular funksiyasini takomillashtirish, o‘zgartirish va qayta qurish uchun 

takroriy ta’sir etish zarurati to‘g‘risidagi fiziologik talabning to‘g‘ri ekanligini tasdiqlaydi. 

Futbolchi to‘g‘ri sport harakatini saqlash uchun olgan bilim, egallagan malaka va ko‘nikmalarini 

mustahkamlashi lozim. Bunga erishish uchun o‘rganilgan usullarni qayta-qayta takrorlash 

zarur. Ish va dam olishni ham maqbul tarzda navbatlashni unutmaslik darkor. 

U yoki bu texnik usullarni, taktik kombinatsiyalarni takrorlash ilgari o‘rganilgan va bir 

oz unutilayozganlarini qayta mustahkamlab olish uchun kerak. Futbolchi mashg‘ulotlarda u 

yoki bu harakatlarni, usul va kombinatsiyalarni ko‘p marta takrorlash bilan ularni chuqurroq 

anglab oladi hamda o‘yin sharoitida ularni bajarishning yangi, ma’qulroq va ishonchliroq 

variantlarini topadi. 

Xulosa 

Mashqlarni, sport yuklamasini takrorlash miqdori futbolchining tayyorgarligiga, 

yoshiga, mashqlarning harakteriga, mashg‘ulotning sharti va boshqalarga bog‘liq. Bu o‘rinda 

mavjud tajriba, tezkor axborot ma’lumotlari, pedagog va shifokorning nazorati hamda o‘z-o‘zini 

nazorat qilishdan foydalaniladi. Muttasil mashg‘ulot va musobaqa o‘tkazib turish takroriylik 

qoidasining muvaffaqiyatli amalga oshirilishini ta’minlaydi.  

Yuqoridagi qonun-qoidalar sport mashg‘ulotida shug‘ullanuvchi organizmining 

imkoniyatlari bilan unga qo‘yilayotgan talablar orasidagi muvofiqlikka qat’iy amal qilish 

zarurligini eslatib turadi.  

Buni amalga oshirish uchun mashg‘ulot yuklamasi, tanlangan jismoniy mashqlar, 

ularning intensivligi va davomiyligi, bajarish uslublari shug‘ullanuvchining yoshiga, uning 

funksional imkoniyatlari darajasiga, sport tayyorgarligi va salomatligi holatiga muvofiq bo‘lishi 

lozim.  

 

 

Adabiyotlar/Литература/References: 

 

1. Arkadev B.A.  Taktika futbolnoy igrы. M., FiS, 1962. 

2. Akramov R.A. Otbor i podgotovka yunыx futbolistov.  Uchebnoe posobie. Tashkent, 

«Meditsina», 1989. 

3. Sergeev G.M. Texniko-takticheskie deystviya zaщitnikov. V sbornike nauchnыx trudov. 

Tashkent, 2000. 

4. Iseev Sh.T. Futbol jamoalarining g‘alaba qozonishida futbolchilarning standart 

vaziyatlaridan samarali foydalanish. «Pedagogik ta’lim». J. № 2, 2003. 

5. Talipdjanov A.I. Yuqori malakali futbolchilar tayyorlashning zamonaviy tizimi. – T., 2012. 



351 

 

 

 

SCIENCEPROBLEMS.UZ 
 

ИЖТИМОИЙ-ГУМАНИТАР ФАНЛАРНИНГ 

ДОЛЗАРБ МУАММОЛАРИ 
Махсус сон 

 

№ S/2 (3) – 2023 

 
АКТУАЛЬНЫЕ ПРОБЛЕМЫ СОЦИАЛЬНО-

ГУМАНИТАРНЫХ НАУК 
Специальный выпуск 

 
ACTUAL PROBLEMS OF HUMANITIES AND SOCIAL SCIENCES 

Special Issue 
 

 

 

Ижтимоий-гуманитар фанларнинг 
долзарб муаммолари” электрон 
журнали 2020 йил 6 август куни 1368-
сонли гувоҳнома билан давлат 
рўйхатига олинган. 

Муассис: “SCIENCEPROBLEMS TEAM” 
масъулияти чекланган жамият 

 

Таҳририят манзили: 

100070. Тошкент шаҳри, Яккасарой 
тумани, Кичик Бешёғоч кўчаси, 70/10-
уй. Электрон манзил: 
scienceproblems.uz@gmail.com 

Боғланиш учун телефонлар: 

(99) 602-09-84 (telegram). 

 

 

  ISSN: 2181-1342 (Online) 

    Сайт: https://scienceproblems.uz 

    DOI: 10.47390/B1342V3SI2Y2023 

 

mailto:scienceproblems.uz@gmail.com
https://scienceproblems.uz/

